
Page 1 of 7 
 

ኢትዮጵያ 

የአገሪቱ ሕገ-መንግሥት እንዲሁም ሌሎች ሕጎች እና ፖሊሲዎች ለሃይማኖት ነፃነት ጥበቃ 
ያደርጋሉ፤ በተግባርም መንግሥት በአጠቃላይ እነዚህን ጥበቃዎች ተፈጻሚ ያደርጋል፡፡ 

በጥቅሉ መንግሥት በሕግ እና በተግባር የሃይማኖት ነፃነትን ያከብራል፡፡ ሆኖም፣ አልፎ አልፎ 
አንዳንድ ባለሥልጣናት ይህንን መብት ተጋፍተዋል፡፡ ይህ ሪፖርት እስከተጠናቀረበት ጊዜ 
ድረስ የሃይማኖት ነፃነትን በማክበር ሁኔታ ላይ በመንግሥት የተደረገ ለውጥ የለም፡፡  

በአንዳንድ አካባቢዎች በሙስሊም እና ክርስቲያን ማኅበረሰቦች መካከል የተከሰቱ ውጥረቶች 
የተወሰኑ ሁከቶችን ቀስቅሰዋል፡፡ በርካታ በሲቪክ ማኅበረሰብ እና በመንግሥት የተካሄዱ 
መርኃ-ግብሮች በተለያዩ የእምነት ተከታዮች መካከል የተቀሰቀሱ ግጭቶችን ለማርገብ ጥረት 
አድርገዋል፡፡ 

የሃይማኖት ነፃነት የዩናይትድ ስቴትስ መንግሥት ሰብአዊ መብቶችን የማራመድ ፖሊሲ አንድ 
አካል በመሆኑ፣ በጉዳዩ ላይ ከመንግሥት ጋር ይወያያል፡፡  

ክፍል 1. የሃይማኖት ተከታዮች ስርጭት 

አገሪቱ 472,000 ካሬ ማይሎች ያህል ስፋት እና 82 ሚሊዮን የሚገመት ሕዝብ አላት፡፡ 
በ1999 በተካሄደው የሕዝብ ቆጠራ መሠረት፣ ከአገሪቱ ሕዝብ 44 ከመቶው የኢትዮጵያ 
ኦርቶዶክስ ቤተ-ክርስቲያን (ኢኦቤ) ተከታዮች ሲኾኑ፣ አብዛኞቹ በትግራይ እና አማራ ክልሎች 
ይገኛሉ፡፡ 

ሠላሳ አራት በመቶው የአገሪቱ ሕዝብ ሱኒ ሙስሊም ሲኾን፣ ከእነርሱም አብዛኛዎቹ የሱፊ 
ተከታዮች ናቸው፡፡ የእስልምና ሃይማኖት ተከታዮች በአገሪቱ ምስራቃዊ ክፍል፣ በተለይም 
በሶማሊ እና አፋር ክልሎች፣ እንዲሁም በአብዛኛው የኦሮሚያ ክፍሎች በስፋት ይገኛል፡፡ 
ቁጥራቸው ከጊዜ ወደ ጊዜ እያደገ ያለ አጥባቂ ሙስሊሞች የሚገኙ ሲኾን፣ ከጠቅላላው 
ሙስሊም ሕዝብ አኳያ ግን ቁጥራቸው በጣም አነስተኛ ነው፡፡               

ክርስቲያን ወንጌላውያን እና የ‹‹ፔንቴኮስታል›› ቡድኖች ከሕዝቡ 19 በመቶ ያህል ይሆናሉ፡፡ 
6.7 ሚሊዮን አባላት ያሉት ቃለ-ሕይወት እና 5.3 ሚሊዮን አባላት ያሉት መካነየሱስን 
የመሰሉ ነባር የፕሮቴስታንት አብያተ-ክርስቲያናት በደቡብ ብሔሮች፣ ብሔረሰቦች እና ሕዝቦች 
ክልል ውስጥ ጠንካራ እንቅስቃሴ ያደርጋሉ፡፡ በምዕራብ እና ማዕከላዊ ኦሮሚያ እንዲሁም 
በከተሞች አካባቢም ሰፊ እንቅስቃሴ ያደርጋሉ፡፡ በጋምቤላ የመካነየሱስ ተከታዮች ከሕዝቡ 60 
ከመቶ በላይ ያህሉን ይወክላሉ፡፡ የወንጌላዊያን አብያተ-ክርስቲያን ሕብረት በጥላ ድርጅቱ ሥር 
የተሰባሰቡ በመላ አገሪቱ 28 ንዑሳን ቅርንጫፎች (denominations) እንዳሉት ይገልጻል፡፡ 

ከእነዚህ በተጨማሪ ቁጥራቸው አነስተኛ የምስራቅ ኦርቶዶክስ ተከታዮች (Oriental Rite) እና 
የሮማ ካቶሊኮች፣ የይሆዋ ምስክሮች፣ አይሁዳውያን፣ የኋላ ዘመን ቅዱሳን የኢየሱስ ክርስቶስ 

ቤተ-ክርስቲያን አባላት (Mormons)፣ ሃይማኖት አልባዎች (animists)፣ እንዲሁም የነባር 
ባህላዊ እምነት ተከታዮች አሉ፡፡   

በሕዳር ወር የእስራኤል ካቢኔ በዋነኝነት በጎንደር አካባቢ የሚኖሩ 7,846 የኢትዮጵያ ፈላሽ 
ሙራዎች (Falash Mura) ደረጃ በደረጃ ወደ እስራኤል እንዲገቡ የሚፈቅድ ስምምነት 
አጽድቋል፡፡ እቅዱ የካቢኔው ውሳኔ ከተላለፈ በኋላ ባሉት ወራት ውስጥ በመጀመርያ 600 
ፈላሽ ሙራ ከኢትዮጵያ ወደ እስራኤል እንዲጓዙ፣ ከዚያ በኋላም በየወሩ 200 እንዲጓጓዙ፣ 
ይኸው አካሄድም ለ12 ወራት ያህል ተካሂዶ እንዲጠናቀቅ አቅዷል፡፡ ቀሪዎቹ ፈላሽ ሙራዎች 
በአራት ዓመታት ጊዜ ውስጥ ወደ እስራኤል ይጓዛሉ፡፡ የእስራኤል መንግሥት እነዚህ ተጓዦች 
[ወደ እስራኤል] በብዛት እንዲጓዙ የተፈቀደላቸው የመጨረሻዎቹ ኢትዮጵያውያን እንደሚሆኑ 
ገልጿል፡፡ ተመሳሳይ መግለጫ በ1983፣ በ1990 እና በ2000 ዓ.ም መስጠቱ ይታወሳል፡፡ ፈላሽ 
ሙራዎች በ1980ዎቹ መጀመርያ ድርቅ በተከሰተ ወቅት ከኢትዮጵያ ወደ እስራኤል ከተጓጓዙት 
ፈላሻ አይሁዳውያን ይለያሉ፡፡ ፈላሻዎች የአይሁድን እምነት ትከተላሉ፡፡ ፈላሽ ሙራዎች ግን 
በእናታቸው ወገን የአይሁድ ዝርያ አለን የሚሉ ሲኾን፣ ነገር ግን የአይሁድ እምነትን 
አጥብቀው አይከተሉም፡፡  

ክፍል 2. መንግሥት ለሃይማኖት ነፃነት መከበር የሚሰጠው ትኩረት 

 የሕግ/የፖሊሲ ማዕቀፍ 

የ[ኢትዮጵያ] መንግሥት ዓለምአቀፍ የሕግ ደረጃዎች አቀባበል የሚገኝበትን ሁኔታ በተመለከተ 
በየሰብአዊ መብቶች አከባበር የአገራት ሪፖርቶች ውስጥ የሚገኘውን አባሪ ሐ ይመልከቱ 
http://www.state.gov/g/drl/rls/hrrpt/2010/appendices/index.htm                 

የአገሪቱ ሕገ-መንግሥት እንዲሁም ሌሎች ሕጎች እና ፖሊሲዎች ለሃይማኖት ነፃነት ጥበቃ 
ያደርጋሉ፡፡ በተግባርም መንግሥት በአጠቃላይ እነዚህን ጥበቃዎች ተፈጻሚ ያደርጋል፡፡  

ሕገ-መንግሥቱ ሃይማኖት እና መንግሥት የተለያዩ እንደሆኑ ደንግጓል፡፡ መንግሥት በጥቅሉ 
ይህን ድንጋጌ በተግባር ያከብራል፡፡   

በ2000 ዓ.ም በወጣ ሕግ መሠረት፣ አንድን የሃይማኖት ቡድን በሌላው ላይ ማነሳሳት ወንጀል 
ነው፡፡ በተጨማሪም ሕጉ የሃይማኖት ክብር ማንኳሰስን እንደ ወንጀል ይመለከተዋል፡፡   

መንግሥት የሃይማኖት ቡድኖች ሕጋዊ ሰውነት ያገኙ ዘንድ እንዲመዘገቡ ይጠይቃል፤ ያለ 
ሕጋዊ ሰውነት አንድ [የሃይማኖት] ቡድን የባንክ ሒሳብ መክፈት አልያም በፍርድ ቤት ሒደት 
ላይ ሙሉ በሙሉ መሳተፍ አይችልም፡፡ የበጎ አድራጎት እና ማኅበራት አዋጅ መንግሥታዊ 
ላልሆኑ ድርጅቶች (መያዶች) አዲስ የምዝገባ መስፈርቶችን በመዘርጋት በየካቲት 2002 ሥራ 
ላይ ውሏል፤ ነገር ግን ለብዙ የሃይማኖት ቡድኖች ቀደም ባለው ጊዜ ያልፉባቸው የነበሩ ጥብቅ 
የመንግሥት ማጣሪያዎችን አለዝቦላቸዋል፡፡ እንዲያም ሆኖ፣ የልማት ተግባራትን የሚያከናውኑ 
የሃይማኖት ድርጅቶች የልማት ክፍሎቻቸውን በተናጠል እንደ መያዶች በበጎ አድራጎት እና 
ማኅበራት ኤጀንሲ የግድ ማስመዝገብ፣ እንዲሁም የበጎ አድራጎት እና ማኅበራት አዋጅ ጥብቅ 

መመሪያዎችን መከተል ይኖርባቸዋል፡፡ ይህም በአንዳንድ ሰብአዊ መብትን በሚመለከቱ መስኮች 
ላይ የሚሰሩ ከሆነ ከውጭ አገር የሚያገኙት ፈንድ ከ10 በመቶ እንዳይበልጥ የተጣለውን ገደብ 
ይጨምራል፡፡ የአንጋፋዎቹ ሃይማኖቶች መሪዎች የድርጅቶቻቸውን የልማት ክፍሎች በበጎ 
አድራጎት እና ማኅበራት ኤጀንሲ በማስመዝገብ ረገድ ምንም ዓይነት ችግሮች ሪፖርት 
አላደረጉም፡፡  

እንደመያዶቹ ሁሉ፣ የሃይማኖት ድርጅቶች የምዝገባ ፈቃዳቸውን በየሦስት ዓመቱ በፍትኅ 
ሚኒስቴር ማሳደስ ይኖርባቸዋል፡፡ ነገር ግን፣ የኢትዮጵያ ኦርቶዶክስ ቤተ-ክርስቲያን እና 
የኢትዮጵያ እስልምና ጉዳዮች ጠቅላይ ጉባዔ (ኢእጉጠጉ) ዳግም እንዲመዘገቡ 
አይጠበቅባቸውም፤ የመንግሥት ማእቀብም አይገጥማቸውም፡፡ አንዳንድ የሃይማኖት ቡድኖች 
ይህንን ሁኔታ አንድ ወጥ ያልሆነ አሠራር ነው በማለት ይተቻሉ፡፡  

መሬት ለማግኘት የሚፈልጉ የሃይማኖት ተቋማት እንደማንኛውም ግለሰብ ወይም የንግድ 
ድርጅት ጥያቄያቸውን ለክልሉ መንግሥት ወይም ለአካባቢው መስተዳድር ማቅረብ አለባቸው፡፡ 
መንግሥት ለአንዳንድ የሃይማኖት ቡድኖች ለቤተ-ክርስቲያን፣ ለትምህርት ቤቶች፣ 
ለሆስፒታሎች እና ለመካነ-መቃብሮች የመንግሥት መሬትን ያለ ክፍያ እንዲጠቀሙ 
ይሰጣቸዋል፡፡ ነገር ግን፣ የሃይማኖት ትምህርት ቤቶች እና ሆስፒታሎች በማንኛውም ጊዜ 
በመንግሥት ሊዘጉ እና መሬትም ሊነጠቁ ይችላሉ፡፡  

አናሳ የሃይማኖት ቡድኖች ለሃይማኖት ተግባር የሚውል መሬት አሰጣጥ ላይ አልፎ አልፎ 
መድልዎ እንደሚደረግባቸው ቅሬታ አሰምተዋል፡፡ ፕሮቴስታንቶች ለአብያተ-ክርስቲያን እና 
ለመካነ-መቃብር የሚውል መሬት በሚጠይቁበት ጊዜ፣ ከኢኦቤ እና ከኢእጉጠጉ አንጻር፣ 
የአካባቢ ባለሥልጣናት በእኩልነት አያስተናግዱንም የሚል አቤቱታ ያሰማሉ፡፡ የፌደራል 
ጉዳዮች ሚኒስቴር (ፌጉሚ) አለ የተባለውን በእኩልነት ያለመስተናገድ ቅሬታ በታችኛው 
የአስተዳደር እርከን ካለው ደካማ አስተዳደር፣ ከዞኖች አሸናሸን ደንቦች፣ እና የመሬት አሰጣጡ 
ሥራ ላይ ባለው [የመሬት] የጋርዮሽ ጥቅም አገልግሎቶች ላይ ከሚኖረው አንድምታ የመነጨ 
ገጽታ እንዳለው ገልጿል፡፡ የፌደራል ጉዳዮች ሚኒስቴር፣ መመሪያዎች በማውጣት የመሬት 
አስተዳደርን ወጥ ለማድረግ አዲስ ጥረት ጀምሯል፡፡ 

በኢትዮጵያ ኦርቶዶክስ ቤተ-ክርስቲያን እንደ ቅዱስ ከተማዎች በሚቆጠሩት አክሱም እና ላሊበላ 
የተሰኙ የሰሜን ኢትዮጵያ ከተሞች፣ በሙስሊም መሪዎች ለረጅም ጊዜ ሲቀርብ የኖረውን 
ለመስጊድ ግንባታና ለሙስሊሞች መካነ-መቃብር የሚሆን የቦታ ጥያቄ የአካባቢ ባለሥልጣናት 
ከከተማ ወሰኖች ውጭ እንዲሆኑ በመገደብ ከልክለዋል፡፡ ሙስሊሞች አክሱም ውስጥ የመኖሪያ 
ቤት እና ሃይማኖታዊ ላልሆነ ዓላማ የሚውሉ ሕንጻዎችን ለመገንባት መሬት ያገኛሉ፡፡ 
የትግራይ እና የአማራ ክልላዊ መንግሥት ኃላፊዎች የሙስሊም መሪዎችን በአክሱምና ላሊበላ 
ለሃይማኖት ተግባር የሚውሉ ሕንጻዎችን ከከተማ ወሰኖች ውጭ ይቀበሉ ዘንድ ከታሪክ አኳያ 
አሳምነዋቸዋል፡፡ ሁለቱ ወገኖች እኒህን ጉዳዮች ወደ ፍርድ ቤቶች ሳይሄዱ፣ መደበኛ ባልሆነ 
መንገድ እልባት አበጅተውለታል፡፡  

የተለያዩ የሃይማኖት ቡድኖች፣ በዋነኝነትም የፕሮቴስታንት ንዑሳን ክፍሎች፣ በ1969 እና 
በ1983 ዓ.ም መካከል በማርክሳዊ ርዕዮቱ ሳቢያ ለሃይማኖት፣ በተለይም እንደ ‹‹መጤ›› 
ለሚቆጥራቸው ሃይማኖቶች፣ ጥላቻ በነበረው የቀድሞው መንግሥት የተወረሱባቸው ንብረቶች 
እንዲመለሱላቸው መጠየቃቸውን ቀጥለዋል፡፡ በአዲስ አበባና በኦሮሚያ፣ የፌደራል መንግሥት 
ሕግጋት በዚህ መልኩ የተወረሱ ሕንጻዎች እንዲመለሱ ደንግገዋል፡፡ ነገር ግን፣ ይህ በክልሎች 
የሚገኙ የተወረሱ የሃይማኖት ተቋማት ንብረቶችን አላካተተም፡፡  

መንግሥት የውጭ አገር ዜጋ ለሆኑ የሃይማኖት ሠራተኞች፣ በተመዘገበ የሃይማኖት ድርጅት 
የልማት ክፍል ጋር አብረው የሚሠሩ ካልሆነ በስተቀር፣ የሥራ ቪዛ አይሰጥም፡፡ ነገር ግን 
መንግሥት ይህንን ፖሊሲ ለሙስሊሞች ወይም ለኦርቶዶክስ ክርስቲያኖችም ወጥ በሆነ መልኩ 
ተፈፃሚ አላደረገውም፡፡ 

መንግሥት ሃይማኖት እና መንግሥት የተለያዩ ናቸው የሚለውን ሕገ-መንግሥታዊ ድንጋጌ 
ተግባራዊ ለማድረግ በሚያደርገው እንቅስቃሴ በመንግሥት እና በግል ትምህርት ቤቶች ውስጥ 
ሃይማኖታዊ ትምህርት እንዳይሰጥ ይከለክላል፡፡ በካቶሊክ፣ በኦርቶዶክስ፣ በወንጌላውያን፣ እና 
በሙስሊም ቡድኖች ይዞታ ሥር ሆነው የሚንቀሳቀሱ ትምህርት ቤቶች ሃይማኖትን እንደ 
መደበኛ የትምህርት አካል እንዲያስተምሩ አልተፈቀደላቸውም፡፡ መንግሥት በአብያተ-ክርስቲያን 
የሰንበት ትምህርት ቤቶች መኖርን፣ በመስጊዶች ውስጥ የቁርአን ትምህርት መሰጠትን፣ 
እንዲሁም በሕዝብ ትምህርት ቤቶች ውስጥ የሃይማኖት ክበባት ማቋቋምን ይፈቅዳል፡፡  

መንግሥት የሚከተሉትን ሃይማኖታዊ በዓላት እንደ ብሔራዊ በአላት ያከብራል፡- ጥምቀት፣ 
የነቢዩ ሙሐመድ ልደት፣ ስቅለት፣ ፋሲካ፣ መስቀል፣ ኢድ አል-አድሐ፣ ኢድ አል-ፊጥር እና 
ገና፡፡ በተጨማሪም መንግሥት በዕለተ አርብ ለሙስሊሞች ስግደት የሁለት-ሰአት ዕረፍትን 
ፈቅዷል፡፡  

መንግሥት በሃይማኖት ላይ የተመሠረተ የፖለቲካ ፓርቲ መመሥረትን ይከለክላል፡፡ 
መንግሥት ዋቃ-ፈታ በተባለው ባህላዊ የኦሮሞ ሃይማኖታዊ ቡድን ላይ፣ በቡድኑ መሪዎች እና 
የኦሮሞ ነፃነት ግንባር መካከል ግንኙነት አለ በሚል ጥርጣሬ ሳቢያ የጣለውን እገዳ አላነሳም፡፡ 

በሃይማኖት ነፃነት ላይ ያሉ ገደቦች 

በአጠቃላይ መንግሥት የሃይማኖት ነፃነትን በሕግ እና በተግባርም ያከብራል፤ ነገር ግን አልፎ 
አልፎ አንዳንድ ባለሥልጣናት እነዚህን መብቶች ይጥሳሉ፡፡ ይህ ሪፖርት እስከተጠናቀረበት ጊዜ 
ድረስ የሃይማኖት ነፃነትን በማክበር ሁኔታ ላይ በመንግሥት የተደረገ ምንም ለውጥ የለም፡፡  

 የሃይማኖት ነፃነት ጥሰቶች  

በአገሪቱ ውስጥ፣ የሃይማኖት እስረኞችንና የሃይማኖት ነፃነት ጥሰቶችን የሚመለከቱ ጥቂት 
ሪፖርቶች ቀርበዋል፡፡ 



Page 5 of 7 
 

በሕዳር 10፣ 2003 በሶማሊ ክልል፣ የዞን አምስት ባለሥልጣናት አንድ ክርስቲያን ግለሰብ 
በቁርአን ላይ ‹‹እየሱስ ጌታ ነው›› የሚል ጽሑፍ ጽፏል በሚል በቁጥጥር ስር ካዋሉት ከሦስት 
ወራት በኋላ የሦስት ዓመት እስራት ፈርደውበታል፡፡ አቃቤ ሕግ ተከሳሹ ጽፎበታል በሚል 
የተከሰሰበትን ቁርአን በችሎት ላይ ማቅረብ አልቻሉም፡፡  

በጥር 17፣ 2002 የፌደራሉ ከፍተኛ ፍ/ቤት ዳኛ በሙስሊም ጉዳዮች ላይ የሚያተኩረውን 
አል-ቁድስ ጋዜጣ ዋና አዘጋጅ ኢዘዲን መሐመድን የሃይማኖት ግጭት ለማነሳሳት ሞክረሃል 
በሚል የአንድ ዓመት እስራት ፈርዶበታል፡፡ ክሱ በ2000 ዓ.ም. ታትሞ በወጣ ጽሑፍ ኢዘዲን 
ጠቅላይ ሚኒስትር መለስ ዜናዊ ሃይማኖታዊ ጉዳዮችን አስመልክተው የሰጡትን መግለጫ 
ከመተቸቱ ጋር የተያያዘ ነበር፡፡ የአል-ቁድስ ዘገባ ጠቅላይ ሚኒስትር መለስ አገሪቱን 
የ‹‹ኦርቶዶክስ ክርስቲያን›› አገር ሲሉ መግለጻቸውን የሚተች ነበር፡፡ ኢዘዲን የተላለፈበትን 
የፍርድ ቤት ውሳኔ ለጠቅላይ ፍርድ ቤት ይግባኝ ያለ ሲኾን፣ ጠቅላይ ፍርድ ቤቱ በመጋቢት 
2002 የፍርድ ውሳኔውን አጽንቶበታል፡፡ ተከሳሹ በድጋሚ ለሰበር ሰሚ ፍርድ ቤት አቤት 
ቢልም፣ የሰበር ሰሚ ፍርድ ቤት ሐምሌ 30 ቀን 2002፣ በሕግ አተረጓጎም ረገድ ምንም 
የተፈፀመ ስህተት የለም በማለት በሁለቱ የበታች ፍርድ ቤቶች የተላለፈውን ውሳኔ 
አጽንቶታል፡፡ ኢዘዲን መስከረም 1 ቀን 2003 ከእስር ቢለቀቅም፣ የ17 ዓመት ልጁ አህመድ 
ኢዘዲን በዚያው ዕለት በአፋር ክልል በቁጥጥር ሥር ውሏል፡፡ አህመድ አባቱ በእስር ላይ 
በነበረበት ጊዜ የአል-ቁድስ ጋዜጣ ተጠባባቂ አዘጋጅ ሆኖ በመሥራት ላይ ነበረ፡፡ በቁጥጥር ሥር 
የዋለውም የአፋር ክልል እስልምና ጉዳዮች ም/ቤትን የሚተች ጽሑፍ ጽፏል በሚል ነበር፡፡  

በሚያዝያ 2002 ፖሊሶች በአዲስ አበባ ዩኒቨርሲቲ ተማሪዎች የተካሄደ ሰልፍን በመበተን፣ 
መንግሥት የሙስሊም ሴቶችን ‹ኒቃብ› (የፊት መሸፈኛ) የመልበስና በዩኒቨርሲቲ ግቢ ውስጥ 
የመስገድ መብት እንዲያከብር የጠየቁ ሰባ (70) ያህል ተማሪዎችን ለተወሰኑ ሰአታት በቁጥጥር 
ሥር አውለዋል፡፡ ፖሊስ ተማሪዎቹን በዋስ የለቀቃቸው ሲሆን፣ ፍርድ ቤት ሊቀርቡ 
እንደሚችሉም ነግሯቸዋል፡፡ ይህ ሪፖርት እስከተጠናቀረበት ጊዜ ድረስ ጉዳዩ ምን ሁኔታ ላይ 
እንደሚገኝ የሚታወቅ ነገር የለም፡፡  

በሰኔ ወር 2002 የደሴ ከተማ ፖሊስ ሕገ-ወጥ የቤተ-ክርስቲያን ግንባታ እንዲያቆሙ 
በመገደዳቸው ሰልፍ በወጡ ሰዎች ላይ ተኩሶ ሁለት ሰዎችን ገድሏል፡፡ ሙስሊሞች ግንባታው 
የሚካሄደው ለሙስሊሞች በተከለለ ቦታ ላይ ነው በሚል አቤቱታ አቅርበዋል፡፡ በሁከቱ በርካታ 
ሰዎች የመቁሰል አደጋ የደረሰባቸው ሲኾን፣ አንዲት ሴት ከገደል አፋፍ ላይ ወድቃ ህይወቷ 
አልፏል፡፡  

በአገሪቱ ውስጥ በሃይማኖታዊ ምክንያት የታሰሩ ወይም በቁጥጥር ሥር የዋሉ ሰዎችን 
የሚመለከት ሪፖርት አልፎ አልፎ ይሰማል፡፡   

ክፍል 3. ኅብረተሰቡ በሃይማኖት ነፃነት ላይ ያለው አመለካከት 

በሃይማኖት ወገንተኝነት፣ እምነት ወይም አፈፃፀም ላይ የተመሠረተ ማኅበረሰባዊ የመብት 
ጥሰት እና መድልዎን የተመለከቱ ጥቂት ሪፖርቶች ነበሩ፡፡ በጥቅሉ በአብዛኛዎቹ ክልሎች 

ኦርቶዶክስ ክርስቲያኖች እና ሙስሊሞች በመከባበርና በመተሳሰብ አብረው የሚሰሩ ሲኾን፣ 
በአንዳንድ አካባቢዎችም የተለያዩ ሃይማኖት ተከታዮች ጋብቻ እና ሃይማኖት የመቀየር 
ሁኔታዎች ይስተዋላሉ፡፡   

ከጂማ ከተማ አካባቢ የተገኘ አንድ ሪፖርት እንደሚያመለክተው፣ በሐምሌ 2002 ሙስሊም 
የቀበሌ ሹማምንት፣ ፖሊስ[?] አሥር የክርስቲያን መኖሪያ ቤቶችን በእሳት አቃጥለዋል ብሏል፡፡ 
ሁከቱ የተነሳው ከእነዚህ ቤተሰቦች ውስጥ ሃይማኖታቸውን ከእስልምና ወደ ክርስትና ቀይረዋል 
በሚል ነው፡፡ በሕዳር 2003 ድርጊቱን የፈፀሙ 15 ሰዎች በቁጥጥር ሥር የዋሉ ሲኾን፣ 
በዘጠኙ ላይ እሥራት ተፈርዶባቸዋል፡፡  

የኢትዮጵያ እስልምና ጉዳዮች ጠቅላይ ም/ቤት በሳዑዲ የሚረዱ የወሐቢ ቡድኖች በሙስሊሙ 
ማኅበረሰብ ውስጥ እያሳደሩ ያለው ተጽዕኖ እንደሚያሳስበው ገልጿል፡፡ በተጨማሪም ጠቅላይ 
ጉባዔው ይህንኑ ወገን በሙስሊሞች እና በክርስቲያኖች መካከል ውጥረትን ያባብሳል በሚል 
ስጋቱን ገልጿል፡፡ በብዙኃኑ ነባር የሱፊ ሙስሊሞች እና በከፊል በሳዑዲ አረቢያ የበጎ አድራጎት 
ድርጅቶች በሚደገፉት ሙስሊሞች መካከል ውጥረት ይታይ ነበር፡፡ አንድ የፌደራል ጉዳዮች 
ሚኒስቴር ባለሥልጣን እንደተናገሩት ከሆነ፣ አዲሱ የበጎ-አድራጎት ድርጅቶች ሕግ፣ የውጭ 
አገር መያዶችን በመመዝገብና ከውጭ የሚያገኙትን ገቢ ጣሪያ በመወሰን ጽንፈኛ 
እንቅስቃሴዎችን በመጠኑም ቢሆን ለመግታት አስችሏል፡፡  

ሐምሌ 4 ቀን 2002 አምስት የሶማሌ ብሔረሰብ አባላት አንድ የክርስትና ሃይማኖት ተከታይ፣ 
የነቢዩ ሙሐመድን ክብር የሚዳፈር መጽሐፍ አንብበሃል በማለት ጥቃት ፈጽመውበታል፡፡ 
ድርጊቱ ለፖሊስ ሪፖርት ተደርጓል፡፡  

ነሐሴ 15 ቀን ሁለት የሶማሌ ተወላጅ ሙስሊሞች በ1997 ከሶማሊያ የተሰደደ አንድ የሶማሌ 
የቤተ-ክርስቲያን መሪ ላይ ጥቃት ፈጽመዋል፡፡  

መስከረም 3 ሦስት ሙስሊሞች ሃይማኖቱን ወደ ክርስትና የቀየረ አንድ ግለሰብን በዱብቲ 
ከተማ በስለት ወግተውታል፡፡ ሦስቱ ሰዎች ሃይማኖቱን እንደቀየረ የጠረጠሩትን ግለሰብ ወደ 
መስጊድ አስገድደው በመውሰድ እንዲሰግድ ሲጠየቁት ፈቃደኛ ባለመሆኑ፤ በስለት 
ወግተውታል፡፡ ፖሊስ ድርጊቱን ፈጽመዋል የተባሉ ሁለት ሰዎችን በቁጥጥር ሥር አውሏል፡፡ 

ክፍል 4. የአሜሪካ መንግሥት ፖሊሲ 

የዩናይትድ ስቴትስ መንግሥት ሰብአዊ መብቶችን የማራመድ ፖሊሲ፣ የሃይማኖት ነፃነትም 
የዚህ ፖሊሲ አንድ አካል በመሆኑ በጉዳዩ ላይ ከመንግሥት ጋር ይወያያል፡፡  

ኤምባሲው ከተለያዩ የእምነት ተከታይ ማህበረሰቦች ጋር ለመቀራረብ በሚያደርገው እንቅስቃሴ 
የተለያዩ መድረኮችን አዘጋጅቷል፡፡ ለምሳሌ፣ በሃይማኖት ጉዳይ ላይ ባለሙያዎችን ንግግር 
እንዲያደርጉ በመጋበዝ፣ አነስተኛ እርዳታዎችን በመስጠት፣ ህትመቶችን በማሰራጨትና 
ግብዣዎችን በማድረግ የ‹‹ፐብሊክ ዲፕሎማሲ›› ሥራዎችን አከናውኗል፡፡  

ኤምባሲው በአነስተኛ እርዳታ መርኃ-ግብሩ አማካይነት በሁለት የክልል ከተሞች የተለያዩ 
እምነቶች የሰላም ግንባታ ምክር ቤቶች ምሥረታ ድጋፍ አድርጓል፡፡ በሐምሌ 2002 የአሜሪካ 
አምባሳደር ወደ ባህርዳር ተጉዘው ከክልሉ ምክር ቤት አባላት ጋር ተገናኝተው ተነጋግረዋል፡፡ 
በረመዳን ወር ኤምባሲው ከአሳስ የሙስሊም ሴቶች የበጎ አድራጎት ማኅበር ጋር በመተባበር 
ለወላጅ-አልባ ሕጻናትና ለሌሎችም ችግረኞች የኢፍጣር ግብዣ ያደረገ ሲኾን፣ ለሕጻናቱ 
የትምህርት ቤት ክፍያ የሚውል የገንዘብ ልገሳ አድርጓል፡፡   

*  *  * 

         

     

        


